
Guhdarên hêja,

Ji bona ku gotara min bê fehm kirine pêwîst e, ku bi kurtî behsa çend xalan bikim, ku pêyvendiya wan bi bîrî netewî ve hene.

Çarçeva û bingeha hîzrê neteweyî gelek fîreh e. Hîzrê netewî li ser bînameyên aborî, cîvakî û ferhengî pêktêt. Hizrê netewî nişkeva pêknayê, bi prosesê dîrokî pêktê û ligel hel û mercên naxweyî û navnetewî jî tê guhartin.

Bê guman bîrî netewî ya gelên azad û ya gelên bîndest ji hev cuda ne. Gava em bîrî netewiya Kurd dibêjin, divê ji bîra me neçit, em behsa bîrî netewiya geleke bindest dikin. Ji ber ku ku bîlî Kurdên Başurê gelê me hêşta bindest e.

Li gel evê jî tiştekê siruştî ye, ku têgihiştina bîrî netewî li Başurê welatê me, ligel beşên dinê Kurdistanê cuda bin. Ji ber ku Başurê welatê me azad e, kêyaneka netewî ava bûye, tişteke siruştî ye, ku ligel hizrê netewiyê, bîrî hevwelatî bûn jî pêk bê. Lê belê di hel û mercên îroyî da, divê herdu bîr û hizr nakok nebin, beramberê yekdu nawestin, divê hevaheng bin. Pêkanîna hevahengiya navbirî, erkê Serokatiya Siyasiya Kurdistan e, zaningehan û medyayê kurdî ye, rewşenbîran e. 

Gelek aliyên hîzrê netewî hene wekî felsefî, roşenbîrî, hunerî, aborî û siyasî. Bi baweriya min ji bona gelê bindest qonaxa here bilind, wate lutkeya hizrê netewî, ava kirina desthilatdariya netewî ye. Wate damezrandina kêyanekî netewî ye, çi bi şîkle dewleta serbixwe, çi bi şiklê federasyonê û çi bi şîkle otonomiyê. Bi gotineka dinê heya, ku keşeya netewiya neyête çareser kirinê, bîr û hizrê netewî jî kamil nabe.

Bê guman pêkanîna kêyaneka netewî, berê her tiştê berhema xebata siyasî û pêvajoya dîrokî ye. Lê gava ez kelîmeyê “siyasî” bi kar tînim, mebesta min tenê partiyên siyasî û xebatên wan nîne. Mefhuma siyasî gelek fireh e û partiyên siyasî tenê hecetên, amrazên vê xebatê ne.

Li Kurdistana Bakûr, tesîra geş bûna bîr û hizrê netewî li ser kêşaya Kurd gelek e. Ango navbera bîr û hizrê netewî û keşêya Kurd pêyvendiyên gelek kûr û qehîm hene. 

Herwekî min got, gelek aliyên kêşeya Kurd hene. Lê belê di axaftina xwe da ez pirtir behsa aliyên siyasiyê bikim. Ku ez dizanim ev yêka kêmasiyê ye. Lê ez jî ne lêkolîner û pisporê ferheng û rewşenbîrî me ne jî dîrokzan im, bi siyasetê va mujil dibim, berpîrsê partiyeka siyasî me.

Mefhuma îro pireka zemanî ye di navbera duhî û sibeynê da. İro berdewamiya duhî ye û ber bi sibeynê diçit. Bandora duhî li ser îro heye û tesîra îro jî li ser sibê dê hebitin. Hersê mefhuma zemanî, wate duhî, îro û sibeynê ji yekudu cuda nabin, temamkerê hevudu ne. Duhî çêbûye, qewimiye û kes nikare bigore. Lê em dikarin ders û pend jê bistinin, daku îro nebite dubare kirina duhî û bi alikariya ders û pendên duhî, rêka xebata xwe ya îroyî destnişan bikin û sibeynekê rêk û pêk damezrînin. 

Wekî hemû keşeyên netewî û civakî, kêşeya netewî ya Kurd li Bakurê, xweyiyê dîrokê ye. Kêşeyê Kurd li Bakûrê Kurdistanê, di dema İmparatoriya Osmanî da destpêkiriye û heya îro hatiye. Ji ber vê çendê jî eger bixwazin behsa pirsgirêka Kurd li Kurdistana Bakurê bikin, divê bi kurtî behsa serdema Osmanî jî bikin. Lê belê her wekî hûn jî dizanin, babeta hanê gelek fireh e, pir wext dixwaze û ez nikarim di gotara xwe da, bi dirêjî behsa wan bikim. Lê, ligel hendê jî, ji bona ku rewşa îroyî bi başî têbigihin, pêwîst e hinek xalên serekî ya dema Osmanî bêne dest nişan kirinê.

Di serdema Osmanî da Kurdistana Bakûr bûye meydana şerê deshilatî di navbera du împaratoriyên mezin yên navçeyê da. Desthilatdarên İranî û Osmanî, li ser Kurdistana Bakurê gelek caran şer kirin. Diyar e encama şerên hanê, ji bona Kurdistana Bakûr gelek zirarbexş bûn. Bajar û bajarokên Kurdistanê hatin wêran kirinê, aboriya Kurdistanê têkçû.

Şerên împaratoriyên Osmanî û İranî li Kurdistana Bakûrê dibû astengek li ber geş bûn û pêşveçûna komelgeha Kurd, di warê civakî û îktîsadiyê da. Ji hemu tiştê giringtir ev bû, ku Kurd şerê hevdu dikirin. Hinek mîr û mîrek û aşîretên Kurd ligel İmparatoriya Osmanî hinekên dinê jî ligel İranî bûn. Beşdarê şerê wan dikirin û bi wî awayî astengeka mezin li ber yekitiya Kurdan pêkdihat. Ku diyardeyên (fenomena) hanê dibûn astengeka bilind li ber pêkhatina bîr û hizra neteweyî û bandora xwe ya negativ li ser serhildanên netewiyên Kurd dadina.

Herwekî dizanin, him dema Osmanî û him jî di destpêka Komara Tirkiyê da gelê Kurd li Kurdistana Bakurê, gelek caran ji bona mafên xwe yên netewî û diji bindestî û zilm û zordariya dagirkeran, serîhildan. Gelek mixabin ji ber hinek hoy û sedeman, serhildanên hanê navçeyî man, nebûne seranserî. Yek jî hoyên serekî, lawaz bûna bîrê netewî ye. Ji ber ku bîrî netewî lawaz bû, di navbera mîr û mîrek û aşiret û şexên Kurdan, ku desthilatdar û rêvabirên civatê bûn, yekitî û hevkarî tune bû. Hinek mîr û aşîret diji dagirkeran şer dikirin, hinekên din ya bê deng diman, yan jî piştgiriya dagirkeran dikirin.

Diyardeya hanê ya xirab berdewam e. Îro jî hinek aşiret û axayên Kurd, diji xebata azadiyê, çekê dewleta Tirk hildane.

Xaleka din jî dabeş bûna Kurdistanê ye. 

Herwekî dizanin Kurdistan cara yeka di serdama Osmanî da hate dabeş kirinê. İmparatoriyetên Osmanî û İran, di sala 1639’an da Peymana Qasrî Şîrîn îmza kirin. Bi gor Paymana Qesrî Şîrîn Kurdistan bû du perçe. Dabeş bûna Kurdistan û mîlîtarîze kirina sinorê Îran û Osmanî, berê hemu tiştan dest û pêyê aşîretên koçer girt. Hinek aşîretên li ser sinor, ku pêz û ajalên xwe dibire wî alî û vê aliyê sinoran, rû be rûye gelek pirsgirêkan bûn û ev yeka jî pêşiya geşbûna ajaldariyê digirt. Sinorê hanê her usa bû astengeka mezin li ber tîcaretê li herêmê da. 

Em hemu dizanin, ku di her komelgehê da bingeha bîrî netewî, pêşveçûna civakî û ferhengî û çandiyê, geş bûna aboriyê ye. Û ji ber vê yekê jî kêşana sinora İran û Osmanî, ku welatê me kiribû du perçe, bibû astengeka mezin li ber pêşveçûna civata Kurdan û pêkhatina bîrî netewiyê. 

Bi gor peymana navbirî, ligel hinek kêşa û şer û pevçûnan, di nava herdu împaratoriyetê da nîmçe aşitî pêkhat, aramî û istiqrar li ser sinorê İran û Osmanî da berqerar bû. Dema herdu dewletên mezîn şerê hevdu dikirin, hewcedarê mîr û mîrekên Kurdan bûn. Lê gava nîvçe aşitî û aramî pêkhat, giringî û bihaya mîrên Kurdan jî li ba herdu dewlet kêm bûn, neman. Dewleta Osmanî destpê kir kêm kirina desthilatiya mîrên Kurd, li navçeyê da. Ji bona vê armanca xwe ya kîrêt nifaq xiste nava wan, ji kêşa û rikberiyê, ku di nava mîr û mirekên Kurda da hebûn, sûd wergirt. Divê bêjin ku sultan û paşayên Osmanî di vî warê da serketin, yek bi yek dawî bi desthilatdariya mîr û mirekên Kurdan anîn. Di vê karê da mezintirin alîkarê sultan û paşayên Osmanî, lawaz bûna hizrê netewî bû. 

Bi giştî diyardeya hanê îro jî berdewam e. Dewleta dagirkera Tirk, ji destpêka damezrandina xwe heya îro, duberekî xistiye nava êl û eşîr û civata Kurdan. Piştgiriya axa û aşîret û elekê kiriye û dike, dijî axa û aşiret elên dinê. Hemu îmkanatên dewlete, çi aborî, çî îdarî û çî siyasî, xizmeta axa, êl û aşîretên Kurdan da ne, ku noker û piştgirê dewleta Tirk in.

Divê bê gotin kêmkarî û xeletî û şaşiya tevgera rizgarixwaziya Kurdistan û lawaz bûna bîr û hizra neteweyî jî, bûne alîkar, daku dewleta Tirk di vê siyaseta xwe ya gemar da serkeve.

Xaleka din ya girîng, ku şayanê destnişan kirinê ye, ev e:

Lêkolîna bûyer û pêşhatiyên serdema Osmanî nişan didin, ku kêşeya Kurd û hikumeta navendî wekî pirsgirêka navxweyî nemaye. Dewletên İngîlîz û Fransiz û dewletên cîran wek Rusya û İran hertim bûne terefek di wan kêşeyan da û dewletên hanê bi gişti diji Kurdan halwest girtine, alikariya dewleta Osmanî kirine. Halwesta dewletên mezin yên rojava û cînaran di serdema komara Tirkiyê jî her berdewam bûye. Dewleta Yekbûyî ya Amerika, Yekîtiya Sowyetan û dewletên Ewropa bi giştî piştgir û alîkarê dewleta Tirk bûne.

Hevalên hêja,

Herwekî min destpêka gotara xwe da jî got, behsa keşeya Kurd di serdema Osmanî da babeteka gelek fireh e û ez nikarim bi fîrehî bahs bikim. Him waxtê me kêm e û him jî ez ne dirokzan im. Lêkolîna rewşa Kurdan di serdema Osmanî da karê dîrokzanên kurd e. Ku şikur bo Xwedê, îro gelek dîrokzanên me Kurd hene, ku mîjulê tarixa Kurdistan in. Min tenê xalên giring yên serdama Osmaniyê, ku pêyvendiya wan bi babatê min ve hene destnişan kir.

Komara Tirkiyê û Kêşeya Kurd

Şerê Cîhanî ya Yêka, şerê ji nuhve dabeş kirina welatên mustemleke û bazaran bûn. Her çende İmparatoriya Osmanî weletakete mustemleke nebûn, le belê ew jî di nexşeya dabeşkirina welatên emperyalîstan da bû. Peymana Sykos Pîko, ku di heyama Serê Cîhanî ya Yêka ji aliyê İngîltere Fransa û Rusya ve hatibû amade kirin, nîşana vê rastiyê ye. Bi gor ev Peymana, Kurdistan di nava Rusya, İngîlîz û Fransa da dihat dabeş kirinê. Her çende Sorişa Oktobir nehişt ku Peymana Seykos Pîko cî be cî be, lê belê Peymanên Sykos Pîko, Mondros û Sevr û Lozanê, carekî dînê nîşan didin ku carenusî gelê me ji aliyê dewletên mezin ve dihat diyar kirinê.

Herwekî dizanin, di encema Şerê Cihanî ya Yêkan da İmparatoriya Osmanî ji hev belav bûn. Bi gor Peymana Sevr, ku dewleta Osmanî îmza kiribû, Kurdistan di nava dewletên serketiyên şer da carekî dinê hat dabeş kirin. Peymana Sevrê rê dida, ku di beşekê Bakûra Kurdistana Tirkiyê da, dewleteka serbixwe ya Ermenî were damezrandinê. Her usa Peymana Sevrê digot, di beşekê teng û piçukê Kurdistana Bakûrê da, Kurdistana otonom wê bê ava kirinê.

Ligel kuta bûna Şerê Cîhanî ya Yêka, li Tirkiyê şerekî dinê, şerê rizgarixwaziya Tirk di bin pêşengiya kemalîstan da destpêkir.

Ji ber hinek hoy û sebeban, piraniya Kurdan jî beşdariya vê şerê bûn. Yek ji wan hoyon Peymana Sevr bû, ku beşekê Kurdistanê dida Ermeniyan. Sebebeka dinê jî bîr û baweriya ayînî, ango dînî îslamî bû. Kemalîstan teblîqata evê dikirin û digotin, ku “şerê me bona parastina xelîfeyê îslam e, bona dînî îslam e” û hwd. Her usa Mustafa Kemal digot, pîştî ku me welatê xwe rizgar kir, emê mafê Kurdan jî bidin.

Lê belê beşekê kurdan, dijî evê bûn, ku beşdarê şerê rizgariya Tirk bin. Ew dixwastin bi alîkariya dewletên mezîn, bo minune bi alîkariya dewleta İngîlîz, dewleteka Kurdî damezrînin.

Bi kurtî, di heyama şerê rizgarixwaziya Tirk da, hizrê netewî ya Kurd lawaz bû, refên Kurd perçe perçe bûn, munevveren Kurdan yêkdeng û yekhalwest nebûn. Rêxistina wan a siyasî û bi hêz tune bû, ku Kurdan di bin serokatiya rêxistina xwe da, ji bona bi dest xistina mafên xwe yên netewî û demokratîk kar û xebat bikin, an bi serokatiya partiya xwe beşdarê şerê rizgarixwaziya Tirk bin û bi vî awayî mafên xwe desteber bikin.

Di encamê da, bi îmza kirina Peymana Lozanê, Kurdan ne tenê hinek mafên, ku di Peymana Sevr da cî girti bûn, unda kirin, her usa Kurdistan carekî dinê hate dabeş kirin û bû çar parçe.

Carekê dinê eşkere bû, ku dewletên mezin û pêşhatiyên navnetewî çarenûsa Kurdan diyar kir û Kurdan careke dinê bûn qurbana berjewendiya dewletên emperyalîst û kevneperestên navçeyî. 

Gotinek heye, dibêje “nîv tov şîn nabe, şîn be jî berhem nadet” ku tov rubek betin, nîviyê nîva bît, gelo wê çi dibe? 

Çar perçe bûna Kurdistanê bûye astengeka mezin li ber geş bûna bîr û hizrê netewî, li ber pêşveçûna Kurdistanê di warê siyasî, aborî û ferhengî da.

Kemalîstan, ku paş şerê rizgarixwaziya Tirk desthilatdar bûn, gewl û sozên, ku dabûne Kurdan, ji bira xwe birin. Dest bi xurttir kirina nasyonalîzma Tirk û asîmîle kirina Kurdan û aqaliyetên dinê yên netewî û ayînî kirin.

Li ser kar û kiryarên dewleta Tirk a kemalîst bi sedan lêkolîn hatin çêkirinê, bi sedan pirtûk çap û belav bûne. Îsmet Înonu, ku kesa dudoya dewlete Tirk û serokwezirê yêka ye, di sala 1925’a an da ango paş salek ji Peymana Lozanê usa dibêje:

“Erkê me ev e, ku em herçi zûtir kesên, ku di welatê da dijîn, bikine Tirk. Emê yên ku diji Tirk û tirkçitî ne, bibirin û bavêjin, ji beyn bibin. Tenê Tirk û tirkçiyan dikarin bibine karmend û xizmeta welatê bikin.” Di sala 1936’an da Wezirê Perwerdeyî ya Tirkiyê Esad Bozkurt usa dibêje: “Bila dost û dijmin bizanin, ku Tirk efendiya welatê ye. Yên ku ne Tirk in, di welata Tirkan da tenê mafek wan heye. Ev jî nokerî, dîlî û kole bûn e.”

Ev herdu hevok naveroka siyaseta kemalîstan nişan dide. Dewleta nû damezrayî ya Tirk jî, hemu hêz û îmkanata xwe xiste kar ji bona asîmîle kirina Kurdan û neteweyên din, ku li Tirkiyê dijin. Dewleta Tirk bona gihiştina wan armancên kirêt, ziman û edebiyat û ferhegê kurdî qedexe kir. Tekke, medrese û xaneqayên Kurdistanê hatin hilweşandin, ji ber ku di wan da ders bi zimanê Kurdî dihate gotinê. Kemalîstan dest bi gorina navê gund û bajar û deşt û çiya û geliyên Kurdistanê kirin. Tarixa me şevandin. 

Ez bawer im hewce nîne, ku em listeya kiryarê dij-miroviya dewleta kemalîsta Tirk dirêj bikin. Bi kurtî dewleta Tirk, her tiştek, ku pêyvendiya wî bi Kurdan ra hebû û behna kurdî jê dihat, dixwast bi zebr û zordariyê ji beyn bibe. Mebesta bingehina dagirkerên Kurdistanê ji kar û kiryarên hanê ev bû, ku pêşiya geş bûna bîrê neteweyî bigrin.

Him gotina Serokwezirê Tirk Îsmet Înonu û him jî Wezirê Perwerdeyî Esat Bozkurt, naveroka rejîma kemalîsta bi ronî eşkere dikin. Ku naveroka hanê bi giştî îro jî berdewam e.

Siyaseta dewleta Tirk ji damezrandinê heya îro, li ser 5 situn hatiye ava kirinê, ku ew in: Yek Dewlet, Yek Mîllet, Yek Al, Yek Ziman, Yek Dîn û heya dikarin bêjin yek mezheb, ku ew jî mezheba Hanefî ye.

Dîrokzan, pispor û siyasetmedarên şovîn û nasyonalîstên Tirk, desthilatdarên Tirkiyê çi dibêjin bila bêjin, li pişt serhildana Kurdan da destê biyanî tune bûn. Di destê dewleta dagirker Tirk da tu belge û dokument nîne, ku nişan bide serhildana Kurdan deskirdê dewletên biyanî, bi taybetî jî dewleta İngîlîz e. Beravajiya wê gelek dokument û belge hene, ku nişan didin dewletên İngîlîz, Fransiz û Yekitiya Sovyetan, bona şikandina serhildanên Kurd, alikariya dewleta Tirk kirine. 

Sedema bingehin a serhildanên Kurdan, siyaset û rêbaza kemalîzmê bûn, ku min li jorê behs kir. Kurd di sala 1925’an da li Diyarbekîr û derdorê wî bajarê, ji sala 1927 heya 1930’î li Agirî, di sala 1937’an da jî li Dersîmê bi mêrxasî û gernasî serihildaye, bi sedan hezar qurban daye, lê belê serneketiye.

Helbet gelek hoy û sebebên têkçûna serhildanên Kurdan heye, ku yên giring û bingehîn ew in:

Yekitî û tifaqa Kurdan tune bû.

Serhildanên Kurd seranserî nebûn, navçeyî man.

Ku, herdu hoy, raste rast berhema lawaz bûna bîr û hizrê netewî ne.

Kurdan carekî dinê bûne qurbanê berjewendiya dewletên rojava û rojhilat û dewletên navçeyî. Dewletên navbirî ne tenê alikariya gelê me yê bindest nekirine, bûne alikarê dewleta dagirker û zordara Tirk.

Serhildana Kurdan têkçû, le belê xebata azadî û serbestî her berdewam bû. Ronakbîr û munevverên Kurd di sextirin û dijwartirin hel û mercan da, bîr û hizr û hestên neteweyî belav kirin. 

Kar û xebatên ronakbîr û partiyên siyasiyên Kurd li Kurdistana Bakûr, bi taybetî ji sala 1960’ê pêva pêşve çû, geş bû. 

Ne hewce ye bi dûr û dirêjî behsa wan xebatan bikim. Lê belê divê îşareta bi du xalên giring bikim, ku tesîra wan di geşbûna bîrî netewî li Kurdistana Bakurê da gelek mezin e.

Yek ji wan Soreşa İlonê ye.

Ya dinê jî ew e: Kurdên çep û sosyalîst mala xwe ji çep û sosyalîstên Tirk cuda kirin, partiyên xwe damezrandin, bona belav kirina bîr û hestên netewî kar û xebat kirin. 

Rewşa îroyî ya Kurdistana Bakur 

Bi gor baweriya min, pir mixabin bîr û hîzra netewî lî Kurdistana Bakurê hêşta lawaz e. Rast e hestê netewî bi hêz e, geş bûn û pêşveçûna ezmuna Kurdistana Başur hestên netewiyê bi hêztir dike. Lê belê bîr û hizra netewî hêşta lawaz e û kamil nebûye. 

Bo nimune gava karbidestên Tirk gefa Kurdistana Başurê dixwin, êriş dikine ser ezmuna Kurdistanê, hestê netewi bilind dibe, piraniya Kurd dijî siyaseta dewleta Tirk derdikevin, dengê xwe blind dikin. Le belê hewleka cîddî bona şevandina nasname û bîr û hizra kurdewarî heye. Berember hawlên hanê ne tenê gelê me, hindek ronakbîrên me jî bê deng in. Bo nimune: Bona ku kirasê Tirkiyetîciyê li ber me bikin, gelek hewl û cehd heye, ku mixabin partiyeka Kurd jî beşdarê hewlê hanê dike. 

Hewlek din heye, ku ew jî li ser bîr û hizrê netewî xetereka mezin e. Ji me dixwazin em hez ji celadê xwe bikin. Dibe, ku bîr û boçûnê birayên me yên Başur û Rojhilat, derheqa Mustafa Kemal cuda bin, lê belê M. Kemal û kemalîzm celadê me ne. Ne tenê ji ber evê ye ku, di serdema M. Kemal da bi sedan hezar Kurd hatine kuştin, bi milyonan koçberê xeribiyê bûne. Her usa kemalîzm înkara nasname û hebûna Kurd û eqaliyetên dinê ye. Lê serokê partiyeka Kurd şev û roj hewl dide, ku Mustafa Kemal û kemalîzmê li ba me şîrîn bike. 

Bê guman kadr û endam û alîgîrên partiyên navbirî welatparêz in, hestê welatpareziya wan heye û bilind e. Lê belê li ber şevandina bîr û hizra netewî, aloz kirina nasnameyê kurdî bê deng in. Ne tenê dijî axaftina serokên xwe dernakevin, bi medyayen xwe va, bi rojname, televîzyon û radyoyên xwe va pesna kemalîzmê didin, behsa nasnameya Tirkiyeyî dikin û hwd..

Ligel vê, îro rewşa siyasî ya Kurdistana Bakûrê jî ne baş e. 

Sîsteme resmiya Tirkiyê, ku li ser 5 sitûn, ango li ser bîr û hizra “Yek Dewlet, Yek Mîllet, Yek Al, Yek Ziman, Yek Dîn” ava bûye, wekî qelayeka qehîm li ciyê xwe ne. Zexta YE jî nikariye têda misgaleke guhartin pêkbîne. Reformên, ku ji bona endametiya YE hatine çêkirinê, zahîrî ne û li ser kaxiz mane.

Dewleta dagirkera Tirk, herweki caran dixwaze pirsgirêka Kurd bi zebr û zordarî, bi karanîna tundî û tîjî çareser bike. Her ji ber vê yekê jî guhê xwe nade bangawazên aşitiyê, ku di naxweyî û derwayê Tirkiyê bilind dibin. Bi kurtî siyaseta resmiya dewletê Tirk her li ciyê xwe ye, nehatiye guhartinê. 

Ligel evê jî bayê reformxwaziya YE jî êdî nayê. Ji ber ku li ser Cezirêyê Qibrisê sir û sariyê ketiye navbera Tirkiyê û YE. Bilî ji vê, Li Tirkiyê, îsal du hilbijartinên giring û ta heddek çarenussaz wê bê çêkirinê. Yek ji wan hilbijartina Serokkomarî ye evê din jî hilbijartina parlamentoyê ye. YE dixwaze bibîne encama herdu hilbijartin dê çi be? Ji ber vê yekê bona destpêkirina giftogo ligel Tirkiyê acele nake. Hikumeta Erdogan jî ji bona giftugo lez nake. Ji ber ku nexwaze di heyama hilbijartinê de mîlîtarîst û generalên Tirk aciz bike. Her usa dixwaze dengê nasyonalîst û şovenên Tirk bistine, ku hêzên navbirî dijî YE û nirxên wê yên siyasî û civakî û yasayî ne..

Ji niha ve milmilanayeka tund dest pêkiriye. Aliyekê mîlîtarîst û kemalîst û şoven û regezperestên Tirk, aliyê dînê jî hêz û gurubên demokratîk û pêşkevtinxwaz.

Li gel hendê jî bi teşvika mîlîtarîst, nijadperest û şovenên Tirk hestê nasyonalîzme Tirk roj bi roj bilind dibe. Bi bilindbûna hestê netewiya Tirk, gef û êrîş li ser Kurdan û eqaliyetên dinê pirtir dibin. 

Her wekî eşkere ye bi gor Destura Iraqê divê îsal pirsa Kerkuk û navçeyên din yên nu rizgar bûyî bêne çareser kirinê. Ji bona vê yekê jî dewleta Tirk, hezên nijadperest û nasyonalîstên Tirk, dest bi êrîşeka tund ya tebliqatê kirinê. Radyo û televîzyon û rojnameyên wan her roj bi dehan nuçeyên derew li ser Kerkuk û hebûna bingehên PKK li ser sinoran da belav dikin û bi vî awayî mejîyê gelê Tirk dişon. Di encama tebliqat û propagandeyên hanê da, Tirkên reben û belangaz û zehmetkeş, ku ji bona zêde kirina heqdestiyê xwe, xwepêşandan çêdikin, di her ev xepêşandanê da diruşm bilind dikin û dibêjin “em amade ne bi dilxwaziyê herîne Qendilê û şer bikin.”

Ji bona ku tecrubeyên tahl yên raburdî dubare nebin, divê Kurdên Bakûr bi helwesteka netewî û demokratîk sîngê êrîşên hanê bigrin û pêşwaziya rûdav û pêşhatiyên Tirkiyê bikin. 

Rastiyekê dinê jî heye û zext li me dike ku, em siyaseta xwe raçav bikin. Ev rastî jî ev e: Mebesta Dewleta Yekitiya Amerîka û hevpeymanên wê çi dibin bila bin, hatina wan bo Iraqê bûye destpêka guhartina siyasî û civakî li navçê da. Berjewendiya Kurdên Başur, Rojhilat û ta endazeyek Kurdên Suriyê û hêzên hevpeyman û dewletên rojava zor nêzikê hev in. Berjewendiya Kurdên Bakûr û hêz û dewletên navbirî, ji caran nêziktir bûne. Divê partî û hêzên siyasî vê rastiyê bibinin û ji bona îstîfade kirina ji hel û mercên musaîd, halwesteka hevbeş, demokrat û netewî bigrin. Ku ev yeka jî tenê bi hevkarî û yekitiya hêz, partî û gurubên siyasî mumkun e. Mercê serekiya helwesta netewî û hevbeş, yekitî û hevkariya çîn û tebeqayên Kurd e. Divê hemû reng û dengên Kurd bi hevra û bi yekdengî pêşwaziya bûyer û rûdavên Tirkiyê û Kurdistanê bikin, halwestê wan yek be.

Yekîtî, yekhalwestî, yekdengî û hevkariya hemu deng û rengên civata Kurd li Bakurê, ne tenê pêşiya êrişa dewletên dagirker digre, her usa dibe astengeka mezin li ber şevandina nasnameya netewî û xizmeta geşbûna bîr û hizra netewî dike.

Bi kurtî em hêzên siyasiyên Kurdistana Bakûrê, divê di kar û xebata xwe, da nirxên serdem û guhartina parsenga hezên siyasiyên navçe, li ber çavê me bin. Ango pirtir giringî bidine diyalog, aşitî, demokrasî, mafên mirov û şeffafiyetê. 

Lê divê ji bîra me neçe, ku nîvçe tov şîn nabe, ger şîn be jî berhem nade.

Rast e welatê me hatiye dabeş kirin û bûye çar parçe. Ziruf û bizava welatparezî, daxwaz û armanca her perçe cuda cuda ye. Tişteke veşartî nîne, ku bizava azadixwaziya her perce, di bin serokatiya partî û rêxistinên vê parçeyê, di mecrayê xwe da diçe. Ne şert û mumkun e, ku bizavek û rêxistineka seranserî pêkbînin.

Rast e, hatin û çûyin di nava parçeyên Kurdistanê da pirtir bûye. Ronakbirên me, hunermendên me, nivîskarên me vî û wê aliyê welatê me çalakî pêktinin. Bi guman çalakiyên hunerî û ferhengî alikariya pêkhatin û geş bûna biri netewi dikin.  

Lê belê ligel hindê jî divê cure hevkarî û peyvendiya şikilgirtî di nava hemu rêxistin û partiyên Kurdîstanî da hebe. Daku Kurdan bi gîştî pêşwaziya bûyer û rudavên navçe û navnetewî bikin.

Bi baweriya min, bîr û hizrî netewî emr dike, ku em bona pêkanîna peyvendiyên weha hewl bidin.

Bi gor min bîrî netewî, bona parastina deskevtiyên netewî, carna bê deng bûn e, derbareyê zilm û zordariyê, ku li ser birayên te heye.

Bîr û hizrê netewî ji me dixwaze, ger pêwist be, bona parastina destkevtiyên netewî, dev jê berjewendiya partiyê xwe berdin.

Bîr û hizrê netewî li ser me ferz dike, behna me derbareyê zaraveyên Kurdî, eqaliyetên dînî û netewî, ku li welatê me dijîn, fîreh be, em hebûn û mafên wan yên dînî û netewî û demokratîk qebul bikin.

Ez piştrast im, ku tova me wê rojekê yek be, şîn be. 

Berhema wê jî wê ava kirina welateka azad be. 

Gelê me di welatê xwe ya azad da, bextewer be.

Kesên Kurd jî di welatê xwe da serbest bijî. 

Bi hêviya vê rojê..

Gelek spas ji bona guhdariya we.

